
JAVA E PARË 

E MARTË – 1 DHJETOR - Pse bëhet ditë, e pse bëhet 

natë? 

Pse bëhet ditë, e pse bëhet natë? 

Materialet dhe mjetet: llambë dore (apo ndriçimi bëhet me dritën e telefonit), 

kuti kartoni, balon apo top, gazeta, letra të thjeshta, letra me ngjyra, ngjitës letre 

etj. 

Zhvillimi i aktivitetit: Bashkëbisedohet me fëmijën duke e pyetur: “Çfarë forme 

ka topi? Çfarë forme ka dielli? Po toka? Po hëna?” etj. 

Pasi fëmija të përgjigjet se dielli ka formë rrethi, bashkë me të vizatoni tokën apo 

diellin në letër, që ngjyroset dhe prehet nga fëmija. Pyeteni “A mund të rrotullohet 

dielli në vizatimin e tij/saj?”, “Po si duhet të jetë dielli apo toka që të mund të 

rrotullohet?” (“Si topi” – mund të përgjigjet fëmija). 

Merret një top apo balonë dhe ngjitës letre i lëngët (në mungesë të ngjitësit, ai 

përgatitet me miell dhe ujë). Gazeta apo letra të thjeshta ndahen në shirita që 

zhyten në ngjitësin e përgatitur dhe vendosen mbi top apo balonë. Një pako kartoni 

e ushqimeve ndahet në gjysmë (ndarjen apo prerjen e kartonit e bën prindi apo 

kujdestari/-ja ligjor/-e). Balona apo topi duhet të jetë i madhësisë mesatare, aq sa 

mund të rrijë në hapësirë të mjaftueshme në mes të pakos. Gjysma e pakos 

ngjyroset apo mbulohet me letër të zezë, e pjesa tjetër me letër të bardhë. Nga 

pjesa e ditës vizatohet dielli dhe në mes hapet një vrimë për të vendosur llambën e 

dorës. Toka e punuar kapet me ngjitës për pako apo mund të kapet me spango dhe 

mbahet me dorë. Prindi apo kujdestari/-ja ligjor/-e mban spangon e tokës dhe 

fëmija e ndriçon tokën me llambë. Pyetet fëmija “Në cilën anë të tokës është ditë? 

E në cilën anë është natë? Atëherë, kur bëhet ditë e kur bëhet natë?” 

Në mungesë të këtyre materialeve, aktiviteti mund të punohet edhe me materiale 

të tjera që janë në shtëpi. 

E MËRKURË – 2 DHJETOR- Stina e bardhë 

Stina e bardhë 

Materialet dhe mjetet: fletë e bardhë A4, pambuk, laps, ngjitës, 

letra me ngjyra, gërshërë etj. 

Zhvillimi i aktivitetit: Prindi apo kujdestari/-ja ligjor/-e 

bashkëbisedon me fëmijën duke e pyetur: “Cilat ishin stinët e 

vitit? Si ishte pranvera? Si ishte vera? Cila stinë ishte pas verës? 

Në cilën stinë vjen Babadimri? Pse për dimrin themi se është stinë 

e bardhë? Nga vjen bora? Çfarë bëjmë me borë?” etj. Këto pyetje 

do të nxisin bashkëbisedimin për të dalë deri te aktiviteti që do të 

zhvillohet. 

Së bashku me fëmijën shikohen modelet, bisedohet se cilat 

materiale janë në dispozicion dhe cili model do të punohet. Fëmija 

përzgjedh modelin dhe hulumton dhe gjen materialet e nevojshme 

apo përdor materiale të ndryshme sipas dëshirës. Pasi të bëhet 

përgatitja për fillimin e punës, fëmija fillon të punojë, dhe vetëm 

aty ku ka nevojë mund të ndihmohet apo këshillohet, pra atëherë 

kur ai/ajo kërkon ndihmë. 

Sipas dëshirës, lexohet apo mund edhe të mësohet poezia “Borë 

moj e bardha borë”. 

Borë moj e bardha borë / bjerë shtruar ndonjë orë / sa zbardhi 

fare toka që të lozim ne me topa / dhe ashtu pak e ngapak / do të 

ngremë një xha plak / pastaj Ceni ynë skulptor / do t’i vë një 

fshesë në dorë. 

http://www.edukimihershem.rks-gov.net/


Edukimi në Distancë | Kujdesi, Zhvillimi dhe Edukimi në fëmijërinë e hershme për moshën 0 – 6 vjeç www.edukimihershem.rks-gov.net 
 

 

Nxiteni fëmijën të përdorë sa më shumë materiale dhe t’i 

shtojë më shumë detaje punimit të tij/saj. 

E ENJTE – 3 DHJETOR - Kam të ftohtë 

Kam të ftohtë 

Materialet dhe mjetet: letër e bardhë apo me ngjyra, penj të 

ndryshëm, material stofi të ndryshëm, ngjitës, gërshërë etj. 

Zhvillimi i aktivitetit: Bashkëbisedohet me fëmijën duke e pyetur: “Kur 

ndjen të nxehtë? Kur ndjen ftohtë? Cilat veshje i veshim verës e cilat 

dimrit? Pse vëmë kapelë, shall dhe doreza? Cilat rroba na mbajnë më 

ngrohtë: të hollat? Të trashat? Të pambukut, të leshtat? Apo të 

najlonit?”  

Lexohet gjëegjëza për dorezat “Janë dhjetë, heqim dhjetë, mbesin 

dhjetë”(dorezat me dhjetë gishtat). 

Merren letrat e bardha apo me ngjyra, vizatohen, prehen dhe sipas 

dëshirës modelohen me materiale të ndryshme. 

E PREMTE – 4 DHJETOR – Çfarë është e nxehtë e çfarë 

është e ftohtë? 

Çfarë është e nxehtë e çfarë është e ftohtë? 

Materialet dhe mjetet: dy  enë, dy balona dhe ujë.  

Zhvillimi i aktivitetit: Bashkëbisedohet me fëmijën duke e pyetur: “Çfarë është e 

nxehtë? Çfarë është e ftohtë?”  etj. dhe luani lojën me fjalë “Kush është e nxehtë, 

kush është e ftohtë?”, p.sh. “Bora është…?”, dhe fëmija përgjigjet: 

“E ftohtë”. “Flaka është…?”, dhe fëmija përgjigjet: “E nxehtë”. Kjo lojë luhet deri 

sa të shteren mendimet për objektet dhe dukuritë që njihen si të nxehta apo të 

ftohta. 

Merren dy enë të madhësisë së njëjtë. Njëra mbushet me ujë të nxehtë (jo aq i 

nxehtë sa të mund të djegë por që është i përballueshëm nëse e fusim dorën në të) 

dhe tjetra enë mbushet me ujë të ftohtë. Një balonë (mundësisht) e kuqe dhe një 

(mundësisht) e kaltër. Balonat fryhen në mënyrë të barabartë. Balona e kaltër 

vendoset në enën me ujë të ftohtë dhe balona e kuqe në enën me ujë të nxehtë. 

Pyeteni fëmijën se çfarë ndodhi me balonën e kuqe (e cila rritet derisa nxehet) dhe 

çfarë ndodhi me balonën e kaltër (e cila tkurret ndërsa ajri brenda kondensohet.) 

JAVA E DYTË 
 

E HËNË – 7 DHJETOR – Dëgjoni përrallën time 

Dëgjoni përrallën time 

Materialet dhe mjetet: lodra të ndryshme. 

Zhvillimi i aktivitetit: Së bashku me fëmijën rregulloni një karrige dhe emërtojeni 

sipas dëshirës së fëmijës, p.sh.: “Karrigia e imagjinatës”. Karrigia zbukurohet sipas 

dëshirës, duke e imagjinuar një karrige mbreti apo mbretëreshe. Fëmija vishet me 

rrobat që i pëlqen më shumë, zgjedh dy apo tri lodrat që i pëlqen më shumë dhe 

vendos se si do ta emërtojë përrallën e tij/saj.  

Fëmija nis të tregojë… “Dëgjoni përrallën time. Përralla ime mban emrin “Vetura e 

kuqe”, (fëmija vendos vetë se si do ta titullojë përrallën e tij/saj) dhe vazhdon të 

thurë ngjarjen sipas dëshirës së tij/saj. Prindi apo kujdestari/-ja ligjor/-e/-ja 

ligjor/-e vetëm mund ta nxisë përmes pyetjeve që përralla të jetë sa më e gjatë në 

mënyrë që fëmija të mundohet të gjejë më shumë fjalë e të krijojë ngjarje të reja. 

Kërkoni nga ai/ajo që përrallën t’ua rrëfejë edhe personave të tjerë të dashur.  

Nxiteni fëmijën të modelojë personazhet e përrallës së tij/saj me plastelinë. 

E MARTË – 8 DHJETOR - Gjyshi dhe gjyshja ime 

 

Gjyshi dhe gjyshja ime 

Materialet dhe mjetet: fletë e bardhë A4, laps, ngjyra, kuti kartoni 

etj. 

Zhvillimi i aktivitetit: Merret një fletë e bardhë A4 dhe paloset në 

gjysmë dhe më pas prehet me gërshërë. Në njërën pjesë fëmija e 

vizaton portretin e gjyshes e në pjesën tjetër të fletës e vizaton 

gjyshin. Portretet ngjyrosen dhe mund të modelohen me materiale të 

ndryshme sipas dëshirës. Prindi apo kujdestari/-ja ligjor/-e/-ja ligjor/-

e e pret letrën e kartonit me madhësi 5 cm më shumë nga vizatimi i 

përgatitur, ku më pas fëmija e ngjet vizatimin dhe e modelon kornizën 

sipas dëshirës së tij/saj. Njëjtë veprohet edhe vizatimin tjetër. Këto 

punime u dhurohen gjyshërve të cilëve u është punuar. 

E MËRKURË – 9 DHJETOR- Sa shumë gjëra kanë formën e 

rrethit 

Sa shumë gjëra kanë formën e rrethit 

Materialet dhe mjetet: fletë e bardhë A4, laps, ngjyra, një send apo 

objekt për ta kopjuar formën rrethore 

Zhvillimi i aktivitetit: Merret fleta e bardhë A4 dhe me një send që 

mund të jetë ndonjë lodër me formë rrethore, apo ndonjë kapak 

shisheje, dhe kopjohen disa forma rrethore. Numri i rrathëve duhet të 

jetë dhjetë apo më shumë. Pas kopjimit të rrathëve, fëmija vizaton në 

secilin rreth një objekt, frutë etj., që ka formën e rrethit në vizatim. 

P.sh., në një rreth vizaton diellin, në një rreth topin, në një tjetër 

mandarinën etj. Prindi apo kujdestari/-ja ligjor/-e/-ja ligjor/-e nuk 

duhet ta ndihmojë duke i treguar ndonjë shembull por vetëm i kërkon 

të gjejë brenda në shtëpi, në libra etj. 

Fëmija nxitet të japë edhe ide të tjera duke i vizatuar ato dhe duke i 

numëruar. 

E ENJTE – 10 DHJETOR - Këndojmë bashkë me gjyshin 

Këndojmë bashkë me gjyshin 

Materialet dhe mjetet: pjatë plastike, shirita llastiku, ngjitës, letër e 

trashë kartoni apo ndonjë copë dërrase e hollë etj. 

Zhvillimi i aktivitetit: Merren dy pjata plastike dhe bashkohen që koka 

e kitarës të jetë më e fortë. Gjyshi përgatit qafën e kitarës nga 

kartoni apo ndonjë copë dërrase dhe kapet me ngjitës. Një copë letre 

ngjitet me ngjitës për pjata nëse ato janë të plastikës që të mund të 

kapet më lehtë për letrën e kartonit. Vendosen shiritat e llastikut dhe 

kapen me shirit ngjitës që të mos lëvizin vendin. Kitarat mund të 

përgatiten edhe me materiale të tjera sipas modeleve të dhëna apo 

edhe sipas dëshirës. 

Pas punimit të kitarës, gjyshi ia lexon vargjet e këngës nipit apo 

mbesës. Se si do të jetë melodia e këngës vendos fëmija. Gjyshi ia 

lexon vargjet: “Një këngë me kitarë…” dhe fëmija mendon melodinë, e 

këndon dhe tani e përcjell edhe me kitarë. Vazhdohet edhe me vargjet 

e tjera. Kënga mund të mësohet nëse pëlqehet nga fëmija. 

Një këngë me kitarë / bashkë me gjyshin do t’ia marr / së bashku do 

t’këndojmë për lumturinë tonë. Sa i/e lumtur jam që je gjyshi im, je i 

dashur, je i urtë gjyshi im je trim. 

E PREMTE – 11 DHJETOR – Varëse për gjyshen 

 

Varëse për gjyshen 

Materialet dhe mjetet: makarona, ngjyra uji, penj apo kordele, rruaza, 

pipa lëngjesh me ngjyra, gërshërë. 

Zhvillimi i aktivitetit: Përzgjidhet materiali me të cilin do të punohet 

sipas materialeve që janë në dispozicion dhe sipas dëshirës së fëmijës. 

Merren ngjyrat e ujit dhe me brushë ngjyrosen makaronat me ngjyrat e 

përzgjedhura. Pasi të thahet ngjyra, merret një kordele apo pe i trashë 

dhe vargëzohen sipas dëshirës së fëmijës. 

Për varëse mund të përdoren edhe pipa lëngjesh me ngjyra të cilat 

priten me gërshërë në madhësi sipas dëshirës së fëmijës. 

Pas punimit të varëses, fëmija ia vendos gjyshes në qafë duke e uruar 

që ta mbajë me shëndet. 

JAVA E TRETË 

E HËNË – 14 DHJETOR – Lojë “Pas pranverës vjen vera, e 

më pas kush vjen?” 

Lojë “Pas pranverës vjen vera, e më pas kush vjen?” 

Materialet dhe mjetet: kuti kartoni, gota të plastikës, ngjitës, top i vogël, 

fotografi me karakteristika të stinëve. 

Zhvillimi i aktivitetit: Prindi apo kujdestari/-ja ligjor/-e/-ja ligjor/-e përgatit 

kutinë e kartonit duke u kujdesur për gjerësinë ku do të vendosen gotat me ngjitës 

në të katër anët kutisë. Bashkëbisedohet se çfarë fotografie nevojitet apo do të 

vizatohet ndonjë figurë për secilën stinë. P.sh., çfarë mund të vizatojmë për 

pranverën? (luleborën), kur nxeh dielli më shumë?(verës), atëherë për verën merret 

fotografi e diellit apo vizatohet dielli. Po për vjeshtën çfarë fotografie mund të 

marrim? Për dimrin? Fotografitë apo vizatimet duhet të jenë të vogla sepse ato do 

të ngjiten në tasin e plastikës. Pyetet fëmija: “Cila stinë është e para? Kush vjen 

pas kësaj stine? Po pas kësaj?” Fëmija bën renditjen e gotave sipas stinëve dhe 

prindi apo kujdestari/-ja ligjor/-e/-ja ligjor/-e i ngjet gotat në anët e kutisë nga 

brenda. Merret një top pingpongu dhe topi duhet të bie nga një gotë në gotën 

tjetër teksa kutia rrotullohet. 

Prindi apo kujdestari/-ja ligjor/-e/-ja ligjor/-e e pyet fëmijën se nga cila stinë 

dëshiron ta nisë lojën. Loja vazhdon me pyetjet e prindit apo kujdestari/-ja ligjor/-

et/-es ligjor/-e, si p.sh., nëse fëmija e ka filluar lojën nga pranvera, “Kush është 

pas pranverës?” Fëmija e rrotullon kutinë që të bie topi në tasin e verës. Nëse 

prindi pyet: “Cila stinë është para pranverës?”, fëmija rrotullon në kahun e kundërt 

kutinë që topi të bie në stinën e dimrit. Loja vazhdon aq sa fëmija ka interesim. 

E MARTË – 15 DHJETOR - Baba viti ka 12 nipër 

Baba viti ka 12 nipër 

Materialet dhe mjetet: pjatë letre apo karton, fleta me ngjyra, fotografi me 

karakteristika të muajve, kapëse rrobash, gërshërë, ngjitës etj. 

Zhvillimi i aktivitetit: Sipas dëshirës mund të fillohet aktiviteti me një gjëegjëzë “Është 

ç’na është një babagjysh / ka tri vajza dhe një djalë / me 12 nipër edhe mbesa / e hedh 

vallen dalëngadalë” (pranvera, vera, vjeshta dhe dimri). Pasi të gjendet zgjidhja e 

gjëegjëzës, bisedoni me fëmijën se nga sa muaj mund t’i ketë një stinë duke marrë kapak 

të shisheve dhe ngjyrat e drurit. Kapakët e shisheve janë stinët, e ngjyrat e drurit janë 

muajt e stinëve. Në fillim në çdo kapak vendoset nga një ngjyrë, e pastaj përsëritet deri në 

vendosjen e ngjyrës së fundit për të kuptuar se çdo stinë ka nga tre muaj. 

Merret pjata e letrës apo një letër kartoni prehet në madhësinë e pjatës. Merren katër 

letra me ngjyra të ndryshme dhe palosen secila veç e veç në madhësinë e ¼ të pjatës së 

letrës. 

Me udhëzimet e prindit apo kujdestari/-ja ligjor/-et/-es ligjor/-e kërkohen fotografi apo 

bëhen vizatime sipas karakteristikave të muajve. Prehen dhe ngjiten në kapëset e rrobave, 

dhe më pas ngjiten tek stina që i përkasin. Pasi të vendosen te stina përkatëse, prindi i 

thotë muajt e stinës sipas radhës dhe fëmija mundohet t’i rendisë sipas kërkesës së 

prindit. Në fund mund të vendoset një akrep dhe të emërtohen muajt në radhë. 

 

 

 

http://www.edukimihershem.rks-gov.net/


Edukimi në Distancë | Kujdesi, Zhvillimi dhe Edukimi në fëmijërinë e hershme për moshën 0 – 6 vjeç www.edukimihershem.rks-gov.net 
 

 

E MËRKURË – 16 DHJETOR- Një vit më i/e madh/-e 

Një vit më i/e madh/-e 

Materialet dhe mjetet: pjatë plastike apo letër kartoni, kapak të shisheve, 

plastelinë, letra me ngjyra, ngjitës, laps, vizore, dy shkopinj të vegjël me madhësi 

të ndryshme etj. 

Zhvillimi i aktivitetit: Bashkëbisedohet me fëmijën se kur është ditëlindja e 

tij/saj. Në cilën stinë? Në cilin muaj? Sa vjet ke festuar ditëlindjen e fundit ? Sa 

vjet i ke pasur vjet para se t’i mbushësh 5 vjet (apo 4)? Sa vjet do t’i mbushësh kur 

të festosh ditëlindjen që vjen? etj. 

Merret një pjatë plastike, e prindi apo kujdestari/-ja ligjor/-e/-ja ligjor/-e shënon 

pikat për muajt duke marrë model orën. Në pikat e vizatuara fëmija vendos ngjitës 

për të ngjitur kapakët. Kapakët duhet të jenë me ngjyra të ndryshme (në mungesë 

të kapakëve mund të vendosen letra me ngjyra duke i prerë në formë rrethore). Më 

pas, me dy shkopinj të vegjël me madhësi të ndryshme imitohen akrepat e orës. 

Prindi apo kujdestari/-ja ligjor/-e/-ja ligjor/-e fillon t’i numërojë muajt nga janari, 

e më pas bashkë me fëmijën gjejnë muajin e ditëlindjes së fëmijës dhe vizatohet 

një ëmbëlsirë e vendoset tek muaji i ditëlindjes. Akrepi i shkurtër e i trashë 

vendoset tek muaji i ditëlindjes. Akrepi i gjatë e i hollë lëviz. P.sh., nëse fëmija ka 

lindur në maj, vendoset akrepi i shkurtër dhe nga aty fillon të lëvizë akrepin duke 

emërtuar muajt në vazhdim, p.sh. qershor, korrik………prill e tani “jam gjashtë vjeç/-

e” dhe sërish fillon të kalojë me akrep nëpër muajt e vitit duke i emërtuar ata…dhe 

tani “jam shtatë vjeç/-e”. Pra, i thuhet “Viti fillon me muajin janar, e ti ke 

ditëlindjen në maj, në muajin e pestë të vitit”. 

Ky aktivitet mund të punohet edhe me biskota, ku pas lojës fëmija e shijon 

ëmbëlsirën e vet. Më pas gjen edhe ditëlindjet e anëtarëve të tjerë të familjes dhe 

ua shpërndan biskotat për ditëlindjet e tyre. Pra e gjithë familja jonë ka 

ditëlindjet në këta muaj të vitit. 

Nxiteni fëmijën t’i gjejë edhe muajt e ditëlindjeve të anëtarëve të tjerë të 

familjes. 

E ENJTE – 17 DHJETOR- Dërgo topin tek muaji i 

ditëlindjes 

Dërgo topin tek muaji i ditëlindjes 

Materialet dhe mjetet: letër kartoni, skallper apo thikë, top pingpongu apo ndonjë 

top i vogël, një tas plastike, dy rrathë hekuri, spango apo penj të trashë, laps, 

ngjyra etj. 

Zhvillimi i aktivitetit: Prindi apo kujdestari/-ja ligjor/-e/-ja ligjor/-e përgatit 

letrën e kartonit. Fëmija, me ndihmën e tasit, vizaton rrathët në karton, e më pas 

prindi apo kujdestari/-ja ligjor/-e/-ja ligjor/-e i hap vrimat në ta me skallper. Po 

ashtu, prindi hap edhe dy vrima në tas nga duhet të kalojë spangoja apo peri. Me 

ngjyra fllamaster (apo ngjyra të ujit, të drurit, të qiririt) ngjyros rrethet e 

vrimave (secila vrimë-muaj e ka ngjyrën e vet). Gjithsej duhet të hapen 

dymbëdhjetë vrima për dymbëdhjetë muajt e vitit. Sipër kartonit vendosen dy 

rrathë (si shembull mund të merren unazat e çelësave) nëpër të cilët duhet të 

kalojë spangoja apo peri. Prindi apo kujdestari/-ja ligjor/-e/-ja ligjor/-e shënon 

emrat e muajve të vitit duke filluar nga vrima e parë nga poshtë. 

Pas përfundimit të punimit luhet loja “Gjej rrugën për tek ditëlindja jote”. Fëmija 

duhet të fillojë nga muaji janar duke e dërguar topin në vrimën e muajit janar, e 

vazhdon me radhë deri tek muaji i ditëlindjes së tij/saj. 

Kjo lojë mund të luhet edhe duke gjetur ditëlindjen e anëtarëve të familjes. 

E PREMTE – 18 DHJETOR – Pasqyra ime 

Pasqyra ime 

Materialet dhe mjetet: Fleta me ngjyra, gërshërë etj. 

Zhvillimi i aktivitetit: Merren disa letra me ngjyra të cilat prehen në 

rrathë, nga dy rrathë për secilën ngjyrë. Përgatiten edhe gjurmët e 

këmbëve me një letër të ndryshme nga ato të rrathëve. Prindi apo 

kujdestari/-ja ligjor/-e/-ja ligjor/-e është në rolin e pasqyrës. Ulet 

dhe vendos gjurmët e tij/saj. Fëmija qëndron ulur përballë dhe vendos 

gjurmët e këmbëve në dysheme dhe mendon se si duken gjurmët para 

pasqyrës. Pasi të gjejë simetrinë e gjurmëve të këmbëve, prindi apo 

kujdestari/-ja ligjor/-e vendos letrat me ngjyra përreth gjurmëve. 

Fëmija mundohet t’i rendisë fletët me ngjyra sipas modelit të dhënë 

nga prindi apo kujdestari/-ja ligjor/-e duke e respektuar simetrinë. 

Sipas dëshirës, loja mund të vazhdojë duke ua ndërruar vendet letrave 

me ngjyra. 

 

Nxiteni fëmijën të krijojë figura para pasqyrës dhe mbi pasqyrë. 

JAVA E KATËR 
 

E HËNË – 21 DHJETOR – Bredhi im 

 

Bredhi im 

Materialet dhe mjetet: fletë e bardhë A4, ngjyra temper apo të ujit, 

pjatë plastike etj. 

Zhvillimi i aktivitetit: Prindi apo kujdestari/-ja ligjor/-e vizaton një 

bredh të thjeshtë  

Bashkëbisedohet me fëmijën duke e pyetur “Çfarë forme ka bredhi? 

Cila pjesë e bredhit është më e gjerë e cila është më e ngushtë?”. 

Merret fleta e bardhë dhe bashkë me fëmijën matet me duar se me sa 

gjurmë duarsh mund ta pikturojmë bredhin. Pastaj pyetet: “Po tani, për 

ta bërë formën e bredhit, sa gjurmë duarsh mund të vendosim në 

rendin e dytë? Sa në rendin e tretë?”. D.m.th., para se të fillohet të 

punohet, të bëhet matja. Më pas merret ngjyra e gjelbër dhe fëmija 

pikturon bredhin me duar. 

E MARTË – 22 DHJETOR - Dritat e bredhit 

Dritat e bredhit 

Materialet dhe mjetet: fletë e bardhë A4, ngjyra temper apo ngjyra 

të ujit, laps, kapak të shisheve etj. 

Zhvillimi i aktivitetit: Merret fletë e bardhë A4 dhe shikohet në 

model se cilat ngjyra duhet përdorur. Merren aq kapakë sa ngjyrat në 

model dhe mbushen me ngjyrat e kërkuara. Fëmija pikturon dritat duke 

ndjekur modelin. Gjatë pikturimit fëmija fillon me fjalët: ngjyra e parë 

është ngjyra e kuqe, pas të kuqes është ngjyra e verdhë, pas të 

verdhës ngjyra violetë, e kështu me radhë. Pas pikturimit të 3-4 

ngjyrave, fëmija ndalon dhe krahason ngjyrat në modelin e dhënë me 

ngjyrat e pikturës së tij/saj, dhe pas përfundimit të ngjyrës së fundit 

të përdorur fëmija ndalon së krahasuari punimin e tij/saj me modelin, 

ai/ajo ndjek fillimin e përdorimit të ngjyrës së parë në pikturën e 

tij/saj, apo ndjek rendin e ngjyrave të vendosura në kapakë. 

 

Nxiteni fëmijën të bëjë edhe modele të tjera me kapakë të shisheve, 

me figura gjeometrike etj. 

E MËRKURË – 23 DHJETOR- Sferat në bredhin tim 

Sferat në bredhin tim 

Materialet dhe mjetet: letra me ngjyra, gërshërë, ngjitës, penj etj. 

Zhvillimi i aktivitetit: Merret letra me ngjyra dhe ndahet në 

pesëmbëdhjetë pjesë të barabarta duke e palosur. Më pas fëmija e 

pret më gërshërë nëpër vijat e thyera. Pas përgatitjes së shiritave, 

merret shiriti i parë dhe ngjitet me ngjitës mbi skajin tjetër. Shiriti i 

dytë kapet nga pika e fillimit ku janë kapur me ngjitës dhe përshkohet 

mbi shiritin e parë. Shiriti i tretë kapet me ngjitës nga pika fillestare 

duke kaluar mbi shiritin e dytë dhe skaji kapet me ngjitës te pika 

fillestare. Për një sferë nevojiten tre shirita me letra. Se sa sfera 

duhet të përgatiten varet nga dëshira e fëmijës. Pasi të përgatiten 

sferat, merret një spango apo penj dhe vargëzohen sferat të cilat më 

pas vendosen në bredh. 

Sipas dëshirës, fëmija mund të përgatisë edhe punime të tjera, ku 

prindi apo kujdestari/-ja ligjor/-e vizaton një rrugë rrethore. Pas 

vizatimit, fëmija e pret dhe fitohen punime vale-valë të cilat varen lart 

dhe valëviten lehtë. 

E ENJTE – 24 DHJETOR - Ç’na sjell babadimri? 

Ç’na sjell babadimri? 

Materialet dhe mjetet: pjatë letre apo letër karton, pambuk, ngjitës, letër me 

ngjyrë të kuqe, gërshërë, ngjitës etj. 

Zhvillimi i aktivitetit: Luhet loja “Fëmija dhe babadimri”. 

Prindi apo kujdestari/-ja ligjor/-e bëhet babadimri, duke e vendosur një kapelë të 

kuqe, apo të punuar prej letre. 

Babadimri: Tungjatjeta o fëmijë i mbarë! 

Fëmija: Tungjatjeta Babadimër dhe mirë se na ke ardhur! 

Babadimri: Ju jeni Edlira(thuhet emri i fëmijës), sa shumë fjalë të mira për ju kam 

dëgjuar, andaj kisha shumë dëshirë ty për të takuar. 

Fëmija: Faleminderit Babadimër për këto fjalë, vërtet jam munduar që të jem i/e 

mbarë. Prindërit i kam dëgjuar, këshillat e tyre kanë shumë vlerë për mua. 

Babadimri: Vazhdoni të silleni mirë e unë do të mundohem të të plotësojë çdo 

dëshirë. M’i numëro dëshirat e tua! 

Fëmija: Unë kam shumë dëshira…(fëmija i numëron dëshirat e tij/saj). Faleminderit 

nga ti i dashur Babadimër, unë çdo ditë do të jem i/e mirë sepse edhe prindërit e 

mi e kanë këtë dëshirë. 

Babadimri: Mirupafshim! 

Fëmija: Mirupafshim! 

Pas kësaj loje punohet babadimri. Shikohet modeli dhe kërkohet nga fëmija të 

emërtojë materialet e duhura. 

Merret pjata e letrës apo letra e kartonit (e cila përgatitet nga prindi), fëmija 

vizaton sytë dhe hundën, ndërsa letra me ngjyra pritet në formën e trekëndëshit 

dhe me ngjitës kapet për pjate. Më pas vazhdohet me modelimin e mjekrës dhe 

flokëve të bardha të babadimrit. 

E PREMTE – 25 DHJETOR – Një urim për shokun/shoqen 

Një urim për shokun/shoqen 

Materialet dhe mjetet: fletë e bardhë A4, fletë me ngjyrë të gjelbër, pulla me 

ngjyra të ndryshme, ngjitës etj. 

Zhvillimi i aktivitetit: Bashkëbisedohet me fëmijën duke e pyetur “Cilin shok apo 

shoqe do ta urosh? Çfarë i pëlqen shokut apo shoqes tënde më shumë?” etj. Merret 

një fletë e bardhë A4 dhe paloset për gjysmë. Në një letër, gjysmë të letrës A4, 

vizatohet dëshira e shokut/shoqes. Pas vizatimit dhe ngjyrosjes së urimit, fëmija e 

ngjet punimin në mes të letrës e cila mbyllet. Në kopertinën e letrës së urimit 

punohet një bredh. Fëmija kopjon dorën e tij/saj dhe më pas e pret. Pasi ta pret, e 

ngjet në kopertinë dhe e modelon me pulla. 

 

Sipas dëshirës, fëmija modelon edhe kartolina të tjera me materiale dhe ide të 

tjera. 

JAVA E PESTË 

E HËNË – 28 DHJETOR – Globi i borës 

Globi i borës 

Materialet dhe mjetet: kavanoz, ngjitës i lëngshëm pa ngjyrë, 

dekorime të vogla që mund të vendosen në kapakun e kavanozit, ujë i 

vakët, grimca letre shkëlqyese etj. 

Zhvillimi i aktivitetit: Merret një kavanoz dhe hapet kapaku. Në kapak 

vendosen me ngjitës figura të ndryshme sipas dëshirës së fëmijës (më 

së miri është të përdoret ngjitësi i nxehtë). Pasi të kapen mirë figurat 

për kapaku, mbushet kavanoza me ujë të vakët duke shtuar edhe pak 

ngjitës pa ngjyrë me qëllim që të trashet uji. Në kavanozin me ujë 

shtohen edhe grimca e letrave me ngjyra. Mbyllet kapaku dhe globi i 

borës mund të kthehet në pozita të kundërta dhe fëmija shikon se si 

bora bie lehtë-lehtë mbi “tokë”. 

 E MARTË – 29 DHJETOR - Pikturë me kripë 

Pikturë me kripë 

Materialet dhe mjetet: kripë, ngjitës, ngjyra të ujit, brushë (dekorimet sipas 

dëshirës). 

Zhvillimi i aktivitetit: Bashkëbisedohet me fëmijën se si duket forma e bredhit 

(në formë trekëndëshi) duke e pyetur “Nga cila pjesë do të fillosh të punosh me 

ngjitës, nga lart-poshtë apo nga poshtë- lart? Cila pjesë e bredhit është më e 

ngushtë e cila më e gjerë? Me çfarë vija do ta pikturosh bredhin (me vija të 

lakuara)?”. Fëmija vizaton vijat e bredhit duke u bazuar në modelin e dhënë. Më 

pas, me ngjitës përshkon vijat e bredhit. Merr një tas kripë dhe e spërkat 

vizatimin. Fleta e punës tundet me duar me qëllim që kripa të kapet më mirë në 

ngjitës. Pjesa e tepërt e kripës largohet nga fleta e punës. Merret ngjyra e gjelbër 

me pak ujë dhe me brushë ngjyroset kripa. Dekorimi i bredhit mund të bëhet sipas 

dëshirës, duke i ngjyrosur drita me ngjyra të tjera ose duke i vendosur rruaza të 

vogla. 

E MËRKURË – 30 DHJETOR - Kapela ime 

Kapela ime 

Materialet dhe mjetet: letër me ngjyrë kafe apo karton, letra me ngjyra (mirë do 

të ishte letra me xixa dhe ngjitës), laps, gërshërë, ngjitës. 

Zhvillimi i aktivitetit: Bashkëbisedohet me fëmijën duke e pyetur “Çfarë materiale 

nevojiten për të punuar një kapele të tillë?”. Fëmija numëron materialet e 

nevojshme për punimin e kapelës. Pas grumbullimit të materialeve, pyesni fëmijën se 

cilat mjete na duhet për punë. Fëmija numëron mjetet e nevojshme. 

Prindi apo kujdestari/-ja ligjor/-e i vizaton pjesët e kapelës (një shirit i cili do të 

kapet me ngjitës si rreth në kokë, një formë koke, brirët, veshët, sytë, hundën dhe 

faqet). Fëmija i pret me gërshërë pjesët e vizatuara. Pasi të priten të gjitha 

pjesët, fëmija shikon modelin dhe i ngjet pjesët e prera në vendin e duhur. Pasi të 

ngjiten pjesët, prindi apo kujdestari/-ja ligjor/-e ia vë në kokë për të matur 

perimetrin e kokës duke e bërë shenjën me laps. Fëmija i bashkon pjesët e shiritit 

të kapelës dhe e shikon veten në pasqyrë. 

Mund të luhet lojë imagjinare “Unë jam dreri”. Fëmija flet për gjithë çfarë di për 

drerin, p.sh. “Unë jetoj në pyll, krenohem me brirët e mi” etj. 

E ENJTE – 31 DHJETOR - Floku magjik i borës 

Floku magjik i borës 

Ishte mëngjes dhe Tea e vogël ishte ulur pranë dritares dhe shikonte 

se si binte dëbora e bardhë, e cila kishte mbuluar gjithçka si një qilim i 

bardhë. Ndërkohë ajo u hodh nga gëzimi duke thënë: “Nëna, nëna, shiko 

një flok dëbore sa i madh dhe i bukur që është.” Nëna u afrua tek 

dritarja dhe i tha Teas: “Po, Tea ai është një flok magjik që bie për të 

marrë dëshirat e juaja për vitin e ri.” 

Tea e shikoi nënën në sy dhe filloj të qante. 

“Po unë nuk e thash dëshirën time për vitin e ri, e tani ku ta gjej flokun 

magjik të dëborës?” – tha Tea. 

Gjyshja buzëqeshi. “Po ai është një flok magjik që ka rënë në oborrin 

tonë pikërisht për dëshirën tënde, Tea.” – shtoi gjyshja. 

Nëna i’a fshiu lotin dhe të dyja së bashku filluan të vizatonin dëshirën e 

saj. Tea dëshironte një kukull të vogël që të luante me të.  “Nënë, a më 

ndihmon të lutem të vizatoj një kukull të bukur se pastaj babadimri nuk 

e di se cfarë kukulle e dua unë?” – pyeti Tea.  “Sigurisht që mund ta 

punojmë së bashku!” – i’a ktheu e ëma. Ato së bashku vizatuan një kukull 

të vogël të cilën Tea e ngjyrosi. E futën në një zarf dhe e vendosën 

pranë pemës që gjendej në oborr. 

Në mëngjesin e vitit të ri, Tea gjeti dhuratën e saj. Ishte një kukull 

shumë e bukur me sy kafe si të sajat. 

Ajo, falënderoi flokun magjik që i kishte plotësuar dëshirën. 

